
Dendédłın̨e Ts’ekuı chu t’ąt’u benaré Ɂası Nedhe K’enats’edé dé IAA 

hulyé t’ąt’u bel hulta ha ɂedırı gharé 
 

Ku t’a ɂedırı ba hoɂą t’oho IAA k’eyaghé ɂası ghą yatı ́hıjá dé 
 

Ku edłaghé hats’edı́ ɂa dene naré ɂası k’enats’edé dé t’ąt’u dene net’ı̨? 

Ku ɂedırı Impact Assessment Act t’ąt’u nıh k’e ɂası nats’edé ts’ęn tth’u beghą yatı holé (IAA 

hulyé) ɂedı̨nı̨ t’ąt’u t’oho ɂası nedhe k’enats’edé ts’ęn tth’u dene hel behayatı́ nıhts’ęn k’oldé 

Canada hobebası́ degharé yenełɂı̨h hu bonıdhı huto ɂı̨lé yełnı̨ ha ba hoɂąsı ɂedırı yatıe nedhé t’a. 

Ku ɂedırı IAA hots’ı̨ dene tth’ı́ ɂedırı bonıdhı ts’ęn tth’u t’ąt’u bek’enats’edé tth’ı́ yatı dałtsı́ tth’I 

ba hoɂąsı́.  

Ku ɂeyı dene t’ą IAA hobası́ ɂası dałtsı́ sı t’ąt’u ɂası k’enadé ɂeją yatı́ hųlı̨ sı tsątsąne benı̨ hųlı̨ k’é: 

https://laws-lois.justice.gc.ca/eng/acts/I-2.75/FullText.html  

Ku t’ąt’u ɂası k’enats’edé ha yatı nedhé hadé (IA) t’ąt’u nodhı́ hu t’a bela dałtsı hoɂą hu ɂeją 

tsątsane benı̨ hųlı̨ k’e nųłɂı̨h la: https://www.canada.ca/en/impact-assessment-

agency/services/policy-guidance/impact-assessment-process-overview.html 

Ku ɂedırı ɂası bek’ı̨ts’ı̨déł de sǫ́la ts’ęn nodhı́ sı IAA hobebası́: T’ąt’u hołé ha hu, t’a ɂası nodhı́ 

t’ok’e nodhı́ ha hu, t’ą ɂedırı nodhı́ t’a beł ghonı̨ hu, t’ą ɂası hołé ts’ęn tth’u betł’esı chu t’aho 

nodher tł’ąghe dé t’ahuɂą ha ɂeyer honaré. ɂeyı ɂa ɂedırı ɂerıhtł’ıs dene ha holı̨ k’ı t’ąt’u 

denedédłı̨ne ts’ekuı beł nodhı ha ɂedırı sǫ̨́ la ɂası hołé dé. 

 

Ku ɂedłaghé hats’edı́ ɂa ɂedırı nı̨h k’e t’anodhı ha hotthé benet’ı̨ ha ɂa? 

Ku ɂedırı hobası́ k’ajęnę 15 ɂası hołé hoɂą ɂedırı t’oho ɂası net’ı̨ hadé  ɂedırı IAA betł’esı nodhı́ 

hadé, ku t’a hotıé ɂası nedhe hołe ɂedıre IA bebası́ hadé ɂerıhtł’ıs nedhé Act bebası́ t’ąt’u nıh k’e 

t’anodhı́ chu dene hobehel nodhı́ dąlı̨ ha ɂedırı haré benet’ı̨ ha yatı́ hųlı̨ sı. K’adąné yatı ɂedırı IAA 

k’e thela sı Denedédłı̨ne hobehel t’ąt’u ɂası hołé ha, ɂedırı ɂası hats’edı́ sı: dene ɂeła ɂası hołé hu, 

ku t’oho yatı hołé de t’ąt’u denededłı̨ne k’a k’oldé bel nodhı́ dąlı̨ ha (IGBs) chu ɂeyer honare 

dendédłı̨ne naradé sı beł IA k’eyaghe detł’ıs sı; ku t’oho ɂedırı nodhı den denedédłı̨ne t’̨at’u 

boghedı sı ɂedırı IA k’e nodhı ́hoɂą chu t’a yatı hołe dąlı̨ tth’ı beł hoɂą; ɂeyı heł denedédłı̨ne beyatıe 

chu t’a k’odorelyą sı ɂedırı nı̨h net’ı̨ dé IA nodhı huk’é hel hoɂą ɂedırı ɂası gharé.  

https://laws-lois.justice.gc.ca/eng/acts/I-2.75/FullText.html
https://www.canada.ca/en/impact-assessment-agency/services/policy-guidance/impact-assessment-process-overview.html
https://www.canada.ca/en/impact-assessment-agency/services/policy-guidance/impact-assessment-process-overview.html

Ku ɂedłaghé ɂası nodhı ɂedırı yatı́e gharé net’ı̨ hoɂą ɂá? 

Ku t’a lanedhé hołe ts’ęn tth’u behayatı IAA gharé hadé ku ɂedırı t’a ɂası nodhı́ sı naı̨lná hu ɂası 

bet’a ɂası nodhı́ ghonı̨ dé ɂedırı yatıé nedhé Physical Activities Regulations ghare boghedı́ (a.k.a., 

“The Projects List t’a ɂası nodhı́ t’ąt’u detł’ıs sı ɂeją”) ɂeyı huto t’ą k’older Nı̨h bası́ k’odhere 

nedhé Minister Environment chu nı̨h k’e t’ąt’u ɂedų hané ghą Climate Change Canada hots’ı̨ ɂeyı 

bası ɂası ɂedų hané hadé ɂedırı yatıé IAA ghare hoɂą ha yatı theɂą sı. Ku ɂeyı ɂası nodhı́ hası́ ɂedırı 

yatıé IAA bebası́ bek’anota hadé “designated project t’a hołé ha behaytı snı̨ ɂeją”.  

Ku ɂeyı t’a ɂası hołé hası ɂeją tsątsąne benı̨ hųlı̨ k’e dene ha thelá sı net’ı̨ hadé: https://laws-

lois.justice.gc.ca/eng/regulations/SOR-2019-285/index.html. Ku ɂeyı hadé, ɂeyı t’a ɂası hats’edı́ sı 

ɂeją detł’ıs sı nuhebá: 

 Nıh boghedı́ chu parks nedhé naré ɂası hołé hadé hu; 

 Ku tsamba k’e chu tthénadzıs kuę hołé hade huto nanelyé huto ɂası sehenųt’a hok’enats’edé 

t’ąt’u ɂası hołé hobası hel hoɂą; 

 Ku nuclear ɂı̨dı̨na kǫn hołe k’e ghodhe hutó nanelyé hadé tth’ı́ hel hu; 

 Tłes chu nų́tłesı t’ok’e bek’enats’edı́ horelyų ɂeyı hats’edı́ sı́; 

 Ku dok’ąné ha tł’ulé dałyé hu beghalada hu nanelyé dąlı̨ hadé horelyų ɂeyı tth’ı hats’edı́ sı; 

 Ku t’oho nǫ̨́yaghé tł’es ha tsı̨dhule nǫ̨́ye nı̨lye, beghalada chu nanęlye hadé tth’ı́ hoɂą sı; 

ɂeyı chu 

 Ku t’oho ɂası ɂełk’ech’a hołé hu beghaladá hu, nanęlyé chu beghadahılé nųnı̨dher dé ɂeyı 

tth’ı́ hats’edı sı.  

 

Ku ɂedłok’é ɂedırı ɂasıe IA beghą ɂası hųlı̨ ɂa Denedédłı̨ne t’ąt’u beł nodhı́ ha? 

Ku t’ą Betł’esı́ yatı́ holı̨ sı Denedédłı̨ne t’ąt’u beł IA ɂedırı ɂası hołé hadé ɂeją tsątsąne benı̨ hųlı̨ 

k’e hulɂá sı neba ɂeją: https://www.canada.ca/en/impact-assessment-agency/services/policy-

guidance/practitioners-guide-impact-assessment-act/interim-guidance-indigenous-participation-

ia.html. 

 

https://laws-lois.justice.gc.ca/eng/regulations/SOR-2019-285/index.html
https://laws-lois.justice.gc.ca/eng/regulations/SOR-2019-285/index.html
https://www.canada.ca/en/impact-assessment-agency/services/policy-guidance/practitioners-guide-impact-assessment-act/interim-guidance-indigenous-participation-ia.html
https://www.canada.ca/en/impact-assessment-agency/services/policy-guidance/practitioners-guide-impact-assessment-act/interim-guidance-indigenous-participation-ia.html
https://www.canada.ca/en/impact-assessment-agency/services/policy-guidance/practitioners-guide-impact-assessment-act/interim-guidance-indigenous-participation-ia.html

T’atthé nodhı ́1: Yatı t’ąt’u begharé ɂası hołé há 

Ku t’a ɂası hołé ha beghą yatı́ nedhe holı̨ dé, t’ą ɂası hełtsı̨ hası́ Nıh t’ąt’u yek’e ɂası hełtsı́ ha Yatı 

Nedhé hełtsı́ hoɂą Impact Assessment Agency bets’ęn Canada hobebası́ (“Agency hulyé ts’ęn”) 

ɂeyı heł t’atthé nodhı́ hası́ ghą yatı́ heł Initial Project Description hulyé (IPD). Ku ɂeyı t’atthe nodhı́ 

hası IPD bek’e ɂedırı ląt’é yatı́ heł hoɂą, ɂeyer honaré t’ą Denedédłı̨ne naradé sı beghą yatı hel 

hoɂą beł huto benęnę k’e ɂası hołé hadé hel, t’ą ɂası nedhe hotthé beghą yatı holı̨ dąlı̨ hel t’ąt’u 

ɂeła ɂası beghą yatı heł. Ku horelyų bek’etł’a t’a ɂasıé beghą yatı hoɂąsı́ ɂeją tsątsąne benı̨ hųlı̨ k’e 

hųłɂı̨h la ɂedırı IDP bebası́, ɂeją: https://laws-lois.justice.gc.ca/eng/regulations/SOR-2019-

283/index.html.  

Ku t’oho ɂedırı IAs Denedédłı̨ne beł nodhı́ hoɂą yatı́ theɂą ɂá dene hel t’anodhı ghonı̨ bası́ benare 

t’ahuɂą hu horelyų bek’etł’a net’ı̨ hoɂą deneyu huto ts’ekuı chu t’ąt’u benet’ı̨ sı bası́ bek’oją hoɂą, 

t’ok’e Denedédłı̨ne naradé hu, t’ą dene hel chu dene beyatıé dıtth’agh horelɂı̨h de t’oho ɂası ghą 

yatı nųnı̨dher ts’ęn tth’ú bel t’anodhı ha danı̨dhęn sı bası́.  

Ku Denedédłı̨ne ts’ekuı de ɂedų ts’ęn bel nodhı́ sı t’oho benęnę nare ɂası hołe k’ets’ı̨deł ts’ęn tth’u 

ku ts’ekuı tth’ı bedı̨ ląt’é łı́ chu beł ɂası tth’ı́ ghą yatı hılé łı́.́ ɂeyı ɂa dųhų ɂedırı yatı hołé sı 

Denedédłı̨ne ts’ekuı beyatıe tth’ı́ dıtth’agh hoɂą ɂá ɂası nodhı́ ts’ęn tth’u beł horelyų ɂası beghą 

yatı́ hoɂą. 

Ku t’oho ɂedırı ɂası IA bası nodhı́ de detı ́łı́ dene hel yatı́ hadé, Denedédłı̨ne ts’ekuı hotthé ts’ęn 

tth’u tsamba hodóreker hoɂą ɂası nodhı́ ts’ęn tth’u serádé ha ɂedırı dene Agency Indigenous 

Capacity Support Program Denedédłı̨ne hobets’edı́ ha hotthé ts’ęn seradé ha ɂası dene ha hųlı̨ ɂeją. 

Ku ɂałų beghą yatı húsɂá nı̨dhęn dé ɂeją nųłɂı̨h la: https://www.canada.ca/en/impact-assessment-

agency/services/public-participation/indigenous-capacity-support-program.html. 

Ku horelyų t’ok’e Denedédłı̨ne naradé sı ɂełdųne sı ɂı̨ła kulı ɂeła hılé sı, kulı nahıye yatıé ɂeła ląt’e 

sı Denedédłı̨ne ts’ekuı hobebası ́hade1 Nı̨h chu ɂası hųlı̨ benęnę honaré ghą: 

 Ku t’oho ɂası nodhı ts’ęn dene hel nodhı́ chu yatı hołé hade ɂełk’esı́ beyatıe hulta hası̨ t’oho 

ɂası behayatı chu dene nı̨h hołe honaré Denedédłı̨ne Nı̨h chu ɂasıe ghą; 

 Ku dene sughuá chu hotıé ɂedogholnı̨ la k’e naré, ɂedırı ttheré hası̨: 

o Ku t’oho lak’e dıschęn yaghé ts’ęn hoɂą de nąnı̨ ts’ekuı hosłı̨ne ha bek’enats’edé łı 

chu nąnı nałtsı́ hu hosłı̨ne ha bet’oreɂá bedagharé hılé dąlı̨; 

o Ku Denededłı̨ne ts’ekuı k’aɂų haraldhęn tsamba k’e chu tłes k’e la k’e nadarełyá dé 

t’ok’e losı́; 

o Ku nąnı tth’ı́ bedęnę ts’ı̨ɂąne daralɂá hu, naıdı ch’elé chu benı̨ ɂa dadatheɂa hu nąnı̨ 

tth’ı łeghąrąłdé t’ok’e la k’e naradé sı naré; ɂeyı chu  

https://laws-lois.justice.gc.ca/eng/regulations/SOR-2019-283/index.html
https://laws-lois.justice.gc.ca/eng/regulations/SOR-2019-283/index.html
https://www.canada.ca/en/impact-assessment-agency/services/public-participation/indigenous-capacity-support-program.html
https://www.canada.ca/en/impact-assessment-agency/services/public-participation/indigenous-capacity-support-program.html

o Dene nakoghodı́ kuę chu dene hodoghełnı̨ dene ɂedırı t’a ba la łą hat’ı̨ łı́ ɂeją la k’e 

nedhe honaré; 

 Ku nąnı̨ la k’e naré nı̨h ɂedų halyá dé dene benęnę k’e ɂası k’enaradé ha dué ghonı̨ be ɂehnı̨ 

tth’ı hedı̨ narałtı́ ghonı̨ benęnę k’e ɂası k’ets’ı̨deł dé; 

 Ku ɂeyı t’a ɂedırı ghą nanédé sı, ɂedırı heł: 

o Ku ɂeyer la k’e naré nı̨h dué hajá de bet’a dene nı̨h k’e hots’ı̨ nakoreldé chu ɂası 

horenı̨lé hıjá dé bet’a tth’ı́ dene dadátheɂá ghonı̨ nǫ́nı̨sé hots’ı̨ ɂası ha; 

o La bası ɂełk’esı́ haldhęn hoɂą, la k’e hokaghá hu, dene honeltęn chu la henerenı̨ dalı̨ 

hu; ɂeyı chu 

 Nı̨h bası yatı́ hołé hotıé horelyų ɂası heł net’ı̨ hoɂą, tu bası́ hu, nı̨h k’e ɂedų hawúné hu bet’a 

t’ąt’u nı̨h k’e ɂedų hawúné ch’a ber dąlı̨ ha.  

Ku ɂedırı IPD beyatıé ɂeją tsątsąne benı̨ hųlı̨ k’e Agency bets’ı̨ ɂeją nı̨lyé sı. Ku ɂeyı ghare t’ą dene 

beł nodhı́ ha nı̨dhęn sı ba hoɂą t’oho ɂedırı IA hołe huk’e t’a la nedhé sı ghą. Ku ɂedırı dene Agency 

hots’ı̨ dene sı t’ok’e ɂeyer honaré dene naradé sı heł nayałtı sı hotıe dene hel t’anodhı́ hoɂą sı heł 

yałtı hoɂą ɂedırı ghą. Ku ɂeyer honoare t’ą Denedédłı̨ne naradé sı heł dayałtı hoɂą ɂedırı 

gharé, t’ąk’olde hı hel IGB heł hılé. Ku ɂeyı dene k’ı́ t’ą ts’ekuı hel yałtı́ hoɂą sı hel hoɂą.  

Ku ɂeyer tł’ąghe dé ɂedırı dene Agency hots’ı̨ t’ą̨ dene ɂası hełtsı hası́ ts’en t’a ɂası ghą yatı ha 

yets’ęn yełtsı́ ha (SoI) hulyé t’a ɂası hołé ts’ęn, ku ɂeyı t’a ɂası beghą yatı holı̨ sı dene t’aradı nı̨sı 

t’oho denededłı̨ne heł nadayaı̨tı huk’e. ku ɂeyı dene ɂedırı Agency hots’ı̨ k’ı  SoI t’ats’edı sı 

tsątsąne benı̨ hųlı̨ k’e beghą detł’ıs sı k’e nıyerı̨lé hoɂą. 

Ku t’ą ɂası hełtsı ha k’ı ɂedırı (SoI) ts’ęn naretł’ıs hoɂą ɂedırı dene t’ą Agency hots’ı̨ dene ts’ęn 

ɂedırı SoI hobası chu t’a horelyų t’ats’edı́ sı yets’ęn yatı nı̨ɂa hoɂą ɂedırı t’a la k’e hołe beghą 

detł’ıs sı ts’ęn (DPD) hulyé. Ku ɂedırı dene t’ą betł’esı ɂası ghetł’el Agency t’ats’edı sı tsątsąne 

benı̨ hųlı̨ k’e beghą detł’ıs sı k’e nıyerı̨lé hoɂą.  

Ku ɂeyer de ɂedırı dene t’ą Agency ha nadadrełya k’ı ɂedırı ghą benı̨ dałtsı hoɂą, horelyų t’ats’edı 

sıı Denedédłı̨ne t’aradı hu t’ąt’u benęnę k’eyaghe bek’anotá hu ɂeyı hots’ı̨ ɂedırı t’a ɂası hołe beghą 

ɂerıhtł’ıs nedhe hole tth’ı ha net’ı̨ ha IA hulyé. Ku ɂedırı dene nı̨h bası hotıé net’ı̨ hodorelɂı̨h de 

ɂedırı IA bası, ɂeyer de ɂeją dene Agency hots’ı̨, 180 dzıne ts’ęn ba hoɂą sı t’ąt’u yek’enaradé ha 

ɂeyer de Agency hots’ı̨ dene ɂeyı IPD t’ats’edı sı tsątsąne benı̨ hųlı̨ k’e beghą detł’ıs sı k’e nıyerı̨lé 

hoɂą, ku t’ą dene ɂası hełtsı ha horelɂı̨h k’ı yatı beghą t’a chu ɂedırı tth’ı hel ha;  

 ɂa ɂedırı nı̨h bası ɂerıhtł’ıs hołe ha IA hulye bek’e horelyų t’a yatı chu ɂası net’ı̨ ghą detł’ıs 

sı horelyų ɂedırı ghą nı̨yı̨le hoɂą;  

 Denedédełı̨ne hel nayaı̨łtı chu t’ąt’u ɂeła lımarshı k’enade ha ɂerıhtł’ıs holı̨ sı ɂedırı 

Indigenous Engagement and Partnership Plan hulyé sı (IEPP);  

 t’ąt’u dene hel ɂası hełtsı́ hoɂą t’ąt’u behayatı ha; ɂeyı chu  

 t’a beghare ɂedırı yatı hole ɂedırı k’e sı Tailored Impact Statement Guidelines hulye (beyé 

t’ąt’u dene hel yatı chu t’a yatı korelɂı̨h sı horelyų ɂeyı ɂerıhtł’ıs ye nı̨yı̨le hoɂą). 

Denededłı̨ne hoketł’a ba hoɂą hası̨ t’oho losı ɂedırı dene ɂeją Agency hots’ı̨ hel ɂedırı yatı hołe de1 

bel nodhı ha t’ąt’u hołe ha.  

ɂeyer de ɂedıır Agency hots’ı̨ dene yatı nı̨ɂa hoɂą t’oho nı̨h bası yatı bek’ets’ı̨deł ha IA bası t’ats’edı 

sı tsątsąne benı̨ hųlı̨ k’e beghą detł’ıs sı k’e nıyerı̨lé hoɂą.  

Ku k’olderé nedhe bechelekuı Minister ɂedırı hełtsı ba hoɂą ha, horelyų dene ha nezų de, huto 

ɂeładųne ɂası nełɂı̨h hoɂą de, ɂedırı nı̨h bası ɂerıhtł’ıs hołe ha IA bası ɂeła dųne ts’ęn nųt’a ha 45 

dzıne ts’ęn tth’u of t’oho yatı ɂedırı IA bası Agency t’ats’edı sı tsątsąne benı̨ hųlı̨ k’e beghą detł’ıs 

sı k’e nıyerı̨lé hoɂą . 

Ku ɂeyı Dene Dayenı̨łɂı̨h ha tthenę ts’en, ɂeyı chu ɂedırı hel, t’oho nı̨h bası yatı nedhe hołe IA bası 

t’a la nedhe sı bets’ęn halya k’ı, ɂedırı t’ats’edı sı bası dene hel nayatı k’e nųɂa hoɂą dene ha nųɂa 

yatı yeghǫręɂá ha, ɂeyer tł’ąghe de ɂerıhtł’ıs dałtsı ha k’oldere nedhe bechelekuı Minister bets’ęn 

ɂedırı dene t’aradı sı bası benaré t’ahuné ha danı̨dhęn chu t’a yatı yets’ęn thełtsı̨ dąlı̨ ghą.  

Ku ɂedırı nı̨h bası IA dene ts’ęn nųnı̨ɂą dé ɂałų net’ı̨ ha panel bebası́, t’a k’oldere nedhé Minster 

hots’ı̨ dene ɂedırı dene IGB hel dene ɂeła nı̨lé hu yehadayatı ba hoɂąsı́. Ku ɂedırı IA panel bets’ęn 

nųt’ą hılé dé, tɂą dene ɂedırı Agency hots’ı̨ dene t’ą dene ɂedırı IA ha ɂeghadalana sı ts’ęn ɂeyer 

de t’ąt’u ɂerıhtł’ıs hołé t’a Denededłı̨ne yatı t’orı̨dher sı ɂedırı bası t’oho ɂedırı t’a la k’e nųt’a ghą 

ɂerıthł’ıs hołe k’eyaghé. 

Ku ɂedırı hołé ɂedırı bek’e nı̨lyé hoɂą, denedédłı̨ne Ts’ekuı yatı ɂedırı ghorı̨ɂą dé t’ąt’u beł due 

nodhı ghonı̨ dąlı̨ ghą t’ą Agency hel dełtth’ı ts’ęn huto dene yehadayałtı panel bets’ęn, ɂedırı yatı 

k’ı net’ı̨ tth’ı hoɂą. Tą dene Agency chu dene yehadayałtı panel hots’ı̨ dene t’ok’e ɂedırı yatı nı̨lya 

sı dene hel k’odı́ hoɂą.  

 

T’a nah 2 ts’ęn nodhı:́ Ɂedırı ɂası nodhı ́bet’a ɂeyer honaré t’anodhı ha honıd̨hęn (IS) hulyé 

Ku t’ą dene t’a ɂası dałtsı́ hodorelɂı̨h k’ı ɂeyı bela k’e t’a ɂeyer honare t’anodhı ha nı̨dhęn sı ghą 

ɂerıhtł’ıs nedhe (IS) hulyé hełtsı hoɂą hu t’ą dene Agency hots’ı̨ bets’ęn, Taghe nęnę ts’en ba hoɂąsı́ 

ɂeyı hełtsı́ ha t’atthe bonı̨dher hots’ı̨ t’oho IA ba ɂerıthł’ıs dałya ɂeyer dé Agency bets’ı̨ tsątsąne 

hųlı̨ k’e nı̨yı̨le hoɂą Websıte k’e. T’ą nıh bası ɂerıhtł’ıs holı̨ k’ı IS k’e horelyų t’a IA bets’ęn nı̨lyé 

hoɂą t’ahodı sı. Ku t’ą ɂası hełtsı horelɂı̨h Agency ts’ęn k’enelt’e yałtı nı̨la hılé dé t’a taghe nęnę 

ba nųt’ą k’eyaghé yetsı̨lé de (ɂeyı chu ba nųt’ą hılé yełtsı́ ha), t’a IA holı̨ nı̨sı́ beląghé nųnı̨dher sı.  

Ku horelyų t’a yatı hołé hoɂą ɂedırı ɂası honı̨dher k’eyaghé, t’ą dene t’a ɂası hełtsı horelɂı̨h sı t’ok’e 

be ts’ı̨ la k’e godhé naré t’ą denedédłı̨ne naradé sı hotıé yeł nadayałtı hoɂą t’a hełtsı ha ts’ekuı tth’ı 

beł hoɂą, ku ɂeyı t’a beghǫ́t’ą sı t’a hełtsı hoɂą. yełtsı ha ɂa t’ą dene be nodhı́ hoɂą heł.  

Ku t’ą Agency ha k’olde k’ı́ t’ąt’u t’a IA nıh bası ɂası dałtsı hodorelɂı̨h sı Nı̨h t’ąt’u yek’e ɂası 

dałtsı dąlı̨ bası ɂeją ɂedırı gharé ba nųt’ą sı (TISG) (https://www.canada.ca/en/impact-assessment-

agency/services/policy-guidance/practitioners-guide-impact-assessment-act/tailored-impact-

statement-guidelines-projects-impact-assessment-nuclear-safety-act.html). Ku ɂedırı t’a honet’ı̨ ha 

k’ı bet’a nıh bası IS hołé dé t’ąt’u nadanetá hu, dendédłı̨ne beł t’ąt’u ɂełtth’ı́ yatı hu, nı̨h ɂası naıda 

ts’ęn tth’u net’ı̨ hu t’ok’e dendedłı̨ne naradé naré, chu t’ok’e dene naradé t’ąt’u ɂası ka nadoreldé 

net’ı̨ dąlı̨ hoɂą. ku ɂedırı ɂerıhtł’ıs IS k’e ɂası k’enełt’ehılé de, t’ą dene Agency hots’ı̨ dene t’ą ɂası 

hełtsı horelɂı̨h sı hel kodı ́ha yatı́ yeghǫręɂá ha. 

T’ą dene Agency hots’ı̨ k’ı́ dene heł yałtı ha ba hoɂąɂsı́, honezı ɂeyer honaré nıhts’ęn k’oldé chu 

dene hel, Denedédłı̨ne ɂeyer honaré naradé tth’ı́ bek’anotá hoɂą ɂedırı ɂerıhtł’ıs IS hołé dé. Ku 

dene t’ą Agency hots’ı̨ dene ɂedırı ɂerıhtł’ıs nedhe IS hołé ba nezų dé, bets’ı̨ t’ok’e tsątsąne benı̨ 

hųlı̨ k’é yatı da ɂá sı ɂedırı ghą. Ku ɂałų ɂası k’enelt’ehılé de IS ɂerıhtł’ıs ye, nıh k’e ɂeyer honet’ı̨ 

hoɂą hu, ku ɂedırı la k’e t’a Denededłı̨ne ts’ekuı bel horená ghonı̨ dąlı̨ dé ɂedırı t’ą dene Agency 

ha ɂeghadalana k’ı ɂedırı nı̨h ghą ɂerıhtł’ıs hołe IS k’e nı̨lyé ba ɂesǫt’ele dé beghą yatı dat’a ha 

ɂeyer dé. Ku ɂedırı ɂerıhtł’ıs hołé IS k’enełt’ele hajá dé bet’a t’a nı̨h ghą ɂerıhtł’ıs IA k’eyaghé 

dendédłı̨ne ts’ekuı t’ąt’u t’a hodorelɂı̨h sı net’ı̨ ɂedırı IA ɂerıhtł’ıs ye t’ąt’u beł hoɂą. 

Ku nı̨h bası ɂerıhtł’ıs hołé IA hoɂą dene t’ą yeghą dadayałtı Review Panel bets’ęn halyá dé, t’ą 

dene Agency hots’ı̨ dene k’ı́ t’ą dene yehadayałtı́ ha Review Panel t’ąts’ęn ɂeła nı̨lya hots’ęn yatı 

nı̨lé ha ba hoɂą sı t’ą dene ɂası hełtsı horelɂı̨h sı. 

Ku 45 dzıne ts’ęn tth’u t’ą dene Agency hots’ı̨ ɂerıhtł’ıs dathela dé ɂedırı nı̨h bası IS holı̨ sı 

ɂesǫt’ele dadı́ dé, t’ą k’oldere nedhé Minister hots’ı̨ dene t’ąt’u ɂedırı behayatıé nųt’a hası́ ɂerıhtł’ıs 

hołé hoɂą IA bebası́ t’ąt dene Review Panel k’e dełtth’I sı bets’ęn nı̨lyé hoɂą. T’ą dene Agency 

hots’ı̨ k’oldé sı Panel t’ą dene dełtth’ı́ bets’ęn ɂedırı 45-dzıne nųt’ą nı̨sı t’ą k’oldere nedhé Minister 

dene ɂeła nı̨lé ɂı̨łąghe huto yeɂąsı ɂedırı Panel k’e dełtth’ı́ ha.  

 

Taghe t’a nodhı ́3: Nıh̨ k’e ɂası hołe t’anodhı ha honıd̨hęn (IA) hulyé 

T’ą dene Agency ha ɂeghadalana t’ąt’u nı̨h bası IA ɂerıhtł’ıs nedhé hołé t’ąt’u dene beł nodhı́ sı 

bası horelyų beyé nı̨lyé hoɂą. ku t’ą denedédłı̨ne Ts’ekuı beł nodhı́ hodorelɂı̨h kulı benet’ı̨lé dé 

huto ba horená de ɂedırı ɂası nodhı k’eyaghé chu Denedédłı̨ne tth’ı́ bel yatı hoɂą ɂeyer honoaré, ku 

ɂedırı dene hel yatı k’ı́ hotıé degharé dene beł hoɂą. 

https://www.canada.ca/en/impact-assessment-agency/services/policy-guidance/practitioners-guide-impact-assessment-act/tailored-impact-statement-guidelines-projects-impact-assessment-nuclear-safety-act.html
https://www.canada.ca/en/impact-assessment-agency/services/policy-guidance/practitioners-guide-impact-assessment-act/tailored-impact-statement-guidelines-projects-impact-assessment-nuclear-safety-act.html
https://www.canada.ca/en/impact-assessment-agency/services/policy-guidance/practitioners-guide-impact-assessment-act/tailored-impact-statement-guidelines-projects-impact-assessment-nuclear-safety-act.html

T’ą dene Agency hots’ı̨ ɂerıhtł’ıs hełtsı́ hoɂą t’ąt’u IA bası ɂerıhtł’ıs hołé hoɂą nı̨h bası́ hu tsątsąne 

benı̨ hųlı̨ k’e nı̨yelé hoɂą dene ba nut’a yeghą ɂesodı́ horelɂı̨h dé ha. T’a ɂerıhtł’ıs hołé IA nı̨h bası 

k’oldere nedhé Minister bets’ęn nı̨lyé ha 300 dzıne ts’ęn tth’u t’atthe Agency yatı nı̨ɂą hots’ı̨ ɂedırı 

nı̨h bası IS selyé ha. T’ą́ dene Agency hots’ı̨ dene t’ąt’u Denedédłı̨ne beł nodhı ha hotıé boghedı ́

hoɂą ɂeyı t’a ɂası hołé t’a. ku t’a ɂerıhtł’ıs hołé sı hotıe dene t’aradı́ sı Agency beyatıé gharęlye 

hoɂą t’ąt’u ɂası hoghedı́ bası ɂeyer la k’e naré, t’ąt’u ɂası bek’enats’edé Agency beyatıé hołé ha. 

Ku ɂeyı yatı hołı̨ sı Agency bets’ı̨ tsątsąne benı̨ hųlı̨ website k’e nı̨lyé ha.  

T’oho losı t’ą dene Agency ha ɂeghadalana k’ı́ ɂedırı nı̨h bası IA ɂerıhtł’ıs holé t’ą losı ts’ęn haıyılé 

ba hoɂąsı IA Report  holı̨ dé IGA ts’ęn tth’ı́ haıyılé ba hoɂą. T’ą k’oldere nedhe Minister IA  hołé 

dé IGA hots’ı̨ dene tth’ı́ ba nųt’a ha hoɂą, IGA hots’ı̨ dene yoreké dé, ku nı̨h ası ɂerıhtł’ıs IA dé 

ɂedırı IAA betł’esé tth’ı́ nodhı ɂesǫt’ele sı. T’oho losı k’oldere nedhe Minister ɂeładųne nı̨h bası 

ɂerıhtł’ıs IA hołe ha nı̨ɂa ha horelɂı̨h de ba hoɂąsı́, ku ɂeyı halyá dé Denededłı̨ne t’ąt’u bel nayatı 

hoɂąsı hel halyé hoɂą chu benęnę honaré ɂesonodhı ha hotthe beł yatı hoɂą t’ąt’u nı̨h k’e nakorelde 

ɂedų ghonı̨ ɂa ɂeyı chu t’ąt’u ts’ekuı beł ɂası hołe ha tth’ı net’ı̨ chu behayatı hoɂą.  

Ku ɂedırı IA nı̨h bası ɂerıhtł’ıs hołe ha Review Panel ts’ęn nųt’ą dé, ɂedı̨nı̨ ɂeyı ɂerıhtł’ıs IA hełtsı 

chu seyılé hoɂą IA hots’ı̨ ɂerıhtł’ıs, ku ɂeyı beyé t’at̨’u denedédłı̨ne behel yaghı̨tı hu t’aradı dąlı̨ 

horelyų nı̨h bası yatı tth’ı hel hoɂą. T’ą dene Agency hots’ı̨ dene t’ą losı hel ɂeghalanda sı horelyų 

ɂeła haıyılé hoɂą t’a yatı holı̨ gharé Denededłı̨ne beł. T’ą dene ɂedırı Agency ha ɂeghadalana sı t’a 

dałtsı hoɂą hadé hotthe ɂası nodhı ghonı̨ tth’ı́ ghą ɂerıhtł’ıs k’enade hoɂą Panel nı̨h bası IA ɂerıhtł’ıs 

ye chu dene ha nųnı̨ɂa yeghą ɂesoradı́ hodorelɂı̨h ɂedırı ɂası ghą.  

Ku denededłı̨ne ts’ekuı tth’ı ́ba hoɂąsı ɂedırı nı̨h bası IA ɂerıhtł’ıs holé honare t’atthe bonı̨dher 

hots’ı̨ beląghe ts’ęn. ku nąnı dene ɂedırı IGB hots’ı̨, Denededłı̨ne ha nadarełya huto, dene ha huto 

hu, Denededłı̨ne ts’ekuı ba hoɂąsı beyatıe dıtth’agh ha ɂedırı dene t’ą Agency huto Review Panel 

hots’ı̨ dene bets’ęn yatı nı̨lyé ha ɂedı̨nı̨ bel t’ahuɂą ghą ɂedırı ɂası k’enats’ede hade. Ku ɂedırı ɂası 

k’enats’edı k’ı́ ts’ekuı beba ttheré sı dene hodonełtęn ha beł t’ahuɂą hobası́, nıh ts’ęn k’olde tth’ı́ 

yenerenı̨ ha ɂedırı nąnı̨ dene t’a dene ts’ı̨ ɂası k’enade dąlı̨ ghą t’ąt’u ɂası ghetł’el denedédłı̨ne heł 

nı̨h k’e ɂası ghą ɂesoradı dąlı̨ ha ɂeyer honaré ts’ekuı naradé beł.  

 

Dıg̨hı ̨t’a nodhı ́4: Dene heł ɂası nodhı t’ąt’u halyé ha 

Koldere nedhe Minister hots’ı̨ dene t’a ɂedırı ɂerıhtł’ıs nı̨lya hots’ı̨ 30 dzıne ts’ęn tth’u t’a Agency 

bets’ı̨ ɂerıhtł’ıs betł’alya tł’ąghe bets’ı̨ tsątsąne hųlı̨ ɂerıhtł’ıs dałye hoɂą, ku ɂeyı t’a denededłı̨ne 

beł due huto t’anodhı sı danełɂı̨h ha t’ąt’u ɂası k’enadé dąlı̨ bası. T’anąde yatı holé hade k’oldere 

nedhe Minister t’a yatı hełtsı hade ɂedırı t’ahodı ghare haıyılé hade ba hoɂąsı t’at̨’u nodhı hu, t’ąt’u 

chu t’oho bonıdhı chu t’ahot’ı̨ dąlı̨ nı̨dhęn de ba hoɂąsı.  

T’a k’oldere nedhe Minister hots’ı̨ ɂedırı hełtsı horelɂı̨h ba hoɂą, ɂeyı chu, t’axą nı̨dhı̨ dé, ɂedırı 

hełtsı hoɂą t’anodhı hası nı̨h k’e horı̨cha nodhı hadé dene xa kudąne benı̨ hełtsı horelɂı̨h hıle de 

k’oldere nedhe Governor Council ye hots’ı̨ ts’ęn nı̨yı̨ɂa ha t’ayıle sı ha. Ku ɂeyı dene Governor in 

Council benı̨ thełtsı̨ de, t’a yatı holı̨ sı 90 dzıne ts’ęn yatı hełtsı ha ba hoɂąsı nı̨h bası IA ɂerıhtł’ıs 

holı̨ sı bets’ı̨ tsątsąne hųlı̨ k’e daıyełé ha websıte k’e Agency bets’ı̨ ye.  

Ku t’ąt’u ɂası naıłna ha Denededłı̨ne beł hoɂą hıle sı bet’a nodhı ha ɂedırı ɂası bası, kulı ba hoɂąsı 

t’oho losı t’ąt’u bek’onota hoɂą datedhe nodher de Denendedłı̨ne yeghą nayałtı horelɂı̨h de ba 

hoɂąsı denesıyanıłtı kuę yısı. 

 

Sǫ́laghe 5: Ɂası hoghedı chu ɂałų beghą yatı hoɂą 

T’ą dene Agency hots’ı̨ dene k’ı dene t’ą bel ɂası ghą yatı chu nayatı ha sehude ha tsamba nı̨ɂa 

hoɂą t’at̨’u ɂası bek’e yatı hu t’oho ɂası holı̨ de t’ąt’u hotıe ɂası k’enade dąlı̨ chu hotıe t’a ba nųt’ą 

sı k’e ɂası dałtsı dąlı̨ boghedı ha ba nųt’ą hoɂą hotthé ts’ęn tth’u. ku ɂałų t’ąt’u Denedédłıne beł 

nodhı́ chu ɂası ha bets’edı́ ha hodorelɂı̨h de ɂeją nųłɂı̨h la  Indigenous Capacity Support Program 

hulye, ɂeją dene ha yatı thela sı neba tsątsąne benı̨ hųlı̨ k’e: https://www.canada.ca/en/impact-

assessment-agency/services/public-participation/indigenous-capacity-support-program.html.  

Ku t’ą dene betł’esı la k’e hołe1 ha ɂedı̨nı̨ ɂası nodher tł’ąghe dene hel ɂası k’enadher hoɂą ɂedırı 

nı̨h bası IA ɂerıhtł’ıs ye, ku Agency hots’ı̨ dene horelyų ɂası net’ı̨ chu sughua ɂası k’enats’ede dąlı̨ 

ha dene ts’enı̨ hoɂą, ɂeyı heł t’ąt’u Denededłı̨ne bek’anotá dąlı̨ hel. Ku nahıyé ɂası k’enats’edı 

necha ɂa dene łą bedı̨ ląt’e hané łı t’a ɂası k’enadé k’eyghé, t’ą dene hęlı̨chu ts’ekuı chu deneyų 

hu, ɂeyı ɂa Denededłı̨ne ts’ekuı tthenę ts’ęn tsamba ba nı̨t’ą de nezų ha ɂedı̨nı̨ t’adanı̨dhęn sı yatı 

dałtsı hoɂą ɂa t’ąt’u ɂası hoghede dendedłı̨ne hobeba ɂeyer honare t’ą ɂası hoghedı k’eyaghe yatı 

yé.   

Ku t’axą ɂedırı k’enadé dene daghare hıle ɂası dałtsı honı̨dhęn dé IAA hots’ı̨ hutó ɂı̨łaghe dene 

ɂedırı t’a ɂası nųnı̨ɂą ɂełtth’ı hıle nolther dé huto dene daghare hıle ɂası k’ı̨deł dąlı̨ de huto beyatıé 

naı̨yes de, t’ą losı ba hoɂąsı yeghą nųzı ha Agency t’ą ɂası hoghełnı̨ bechelekuı bets’ęn. ku ɂedırı 

dene t’a ɂası hodoghełnı̨ k’ı, t’a nanóta hots’ı̨ gharé ɂedırı yatı nedhe Act gharé, ɂerıhtł’ıs yeba 

hełtsı ha ɂedırı yatı naı̨yes Act yatı nedhe k’e, yatı hełtsı ɂedırı dene due nołther ɂa la k’e tth’ı hı̨łtı̨ 

horelɂı̨h de ba hoɂą kudąne ɂedırı ɂerıhtł’ıs IAA bebası ɂası hoghedı k’é. 

Ku ɂedırı t’a dene ha nųt’ą k’ı begharé ɂası hoghedı ha holı̨ sı t’ąt’u nı̨h dąlı̨ boghedı ha begharé 

t’ąt’u ɂası k’enadé ha begharé chu denededłı̨ne ts’ekuı tth’ı́ bel ɂası hołe dąlı̨ ha t’ok’e benaré ɂası 

k’enats’edé de chu bek’e ɂası nųt’a hoɂą.  

 

https://www.canada.ca/en/impact-assessment-agency/services/public-participation/indigenous-capacity-support-program.html
https://www.canada.ca/en/impact-assessment-agency/services/public-participation/indigenous-capacity-support-program.html

